
PARTIA G99 

HISTORIKU  

Partia G99 u themelua gjatë vitit 2008, si një parti që dilte nga shoqëria civile dhe 

posaçërisht Lëvizja MJAFT!. Kjo lëvizje kishte qenë e njohur fillimisht gjatë vitit 2003 për 

fushatat e saj të protestave dhe që kërkonin që të rrisnin ndërgjegjësimin ndaj çështjeve 

kyçe që pengonin zhvillimin social, politik dhe ekonomik të vendit. Ajo ishte në pararojë 

të protestave që kërkonin largimin e Nanos gjatë vitit 2004 si dhe më pas kishte 

vazhduar opozitën e saj ndaj qeverive Berisha I dhe Berisha II. Sipas programit politik të 

saj qëllimi kryesor i kësaj lëvizje ishte që të hiqte apatinë qytetare dhe të rriste kërkesën 

publike të qytetarëve. Misioni i Lëvizjes MJAFT! Ishte që të rriste qytetarinë aktive, të 

forconte ndjenjën e komunitetit, të promovonte një qeverisje të përgjegjshme dhe të 

përmirësonte imazhin e Shqipërisë nëpër botë duke: nxitur pjesëmarrjen e qytetarëve 

në proceset vendimmarrëse si në nivel lokal, ashtu edhe në nivel kombëtar; inkurajuar 

vullnetarizmin dhe përmirësuar bashkëpunimin mes komuniteteve; si dhe rehabilituar 

sensin e protestës. Në këtë mënyrë edhe Partia G99 në deklarimin e themelimit të saj 

në vittin 2008 vlerësonte se ishte një lëvizje social – politike që kishte për qëllim që ti 

jepte fund tranzicionit, të sjellë më të mirat në shërbim të ‘publikes’ dhe të 

demokratizonte demokracinë. Themeluesit kryesorë të saj ishin ish drejtues të Lëvizjes 

Mjaft! si Erion Veliaj, Arbjan Mazniku, Genci Kojdheli, Marinela Lika, Alba Çela, Maklen 

Misha, Erinda Shah etj. Anëtarët e kësaj partie në fillimet e saj ishin nën 29 vjec dhe e 

konsideronin veten si përfaqësues të të rinjve në politikën shqiptare. Ato morën pjesë 

në protesta të përbashkëta me Partinë Socialiste gjatë viteve 2008 -2009 dhe e bënë të 

qartë që do të konkuronin në zgjedhjet parlamentare në koalicion me të majtën. Në 

zgjedhjet parlamentare të vitit 2009 ata morën vetëm 0.86% të votave rreth 12989 vota 

në total por që nuk arritën që të siguronin dot një mandat deputeti për në Kuvendin e 

Shqipërisë. Gjatë vitit 2011, disa anëtarë të Partisë G99 sëbashku me kryetarin Veliaj 

kaluan si anëtarë të Partisë Socialiste dhe në zgjedhjet e anëtarësisë u zgjodh kryetar i 

ri Ervin Mete. Në zgjedhjet e vitit 2013, Partia G99 nuk arriti që të siguronte sërish 

mandate deputetësh në Kuvend, por në koalicion me Partinë Socialiste, ajo arriti që të 

kishte përfaqësim në nivel zëvendësministrash në qeverinë Rama I. Gjatë vitit 2015, u 

mbajtën zgjedhjet e reja të anëtarësisë në Partinë G99, ku kryetari Ervin Mete nuk 

kandidoi sërish. Në këtë mënyrë u zgjodh një kryetar i ri, Redi Shtino, i cili vinte nga 

bota akademike. Gjatë vitit 2016 ai u emërua Zëvendësministër i Arsimit në qeverinë 

Rama. Në zgjedhjet e vitit 2017, Partia G99 nuk pati një rezultat të kënaqshëm 

elektoral, ndërsa gjatë zgjedhjeve vendore të vitit 2019, arriti që të fitonte disa mandate 

përfaqësimi në Këshillat Bashkiakë, ndërmjet të cilave dhe atë të kryetarit të saj Redi 

Shtino në Bashkinë e Tiranës, megjithëse i dalë nga lista e këshilltarëve të PS.  

  



 

KRYETARI  - Redi Shtino 

BIOGRAFIA  

Redi Shtino u zgjodh kryetar i Partisë G99 gjatë vitit 2015. Një vit më vonë ai u emërua 

Zëvendësministër i Arsimit, Sportit dhe Rinisë. Redi Shtino ka lindur në vitin 1974 dhe 

ka kryer studimet e larta në Universitetin e Bolonjës  për drejtësi. Më pas, gjatë vitit 

2015 ai ka mbrojtur doktoraturën në Universitetin e Tiranës, Fakultetin e Drejtësisë në 

fushën e të drejtës parlamentare dhe kushtetuese. Po kështu, në vitin 2016 ka mbrojtur 

te drejtën për të ushtruar profesionin e avokatit. Redi Shtino ka qenë pedagog në disa 

universitete publike dhe private, si dhe bashkëautor në disa hartime tekstesh në fushën 

e të drejtës proceduriale dhe civile të Bashkimit Europian (BE). Nga viti 2016 deri në 

vitin 2019 ka qenë Zëvendësministër i Arsimit, Rinisë dhe Sporteve në qeverinë Rama. 

Në zgjedhjet vendore të vitit 2019 ai është zgjedhur si anëtar i Këshillit Bashkiak të 

Bashkisë Tiranë.  

 

 

ZYRTARËT PËRFAQËSUES  

Redi Shtino – Këshilli i Bashkisë Tiranë  

1 Këshilltar i Këshillit Bashkiak – Bashkia Tropojë 

3 Këshilltar i Këshillit Bashkiak – Bashkia Dibër 

2 Këshilltar i Këshillit Bashkiak – Bashkia Kurbin 

1 Këshilltar i Këshillit Bashkiak – Bashkia Kavajë  

1 Këshilltar i Këshillit Bashkiak – Bashkia Pogradec 

1 Këshilltar i Këshillit Bashkiak – Bashkia Gjirokastër 

1 Këshilltar i Këshillit Bashkiak – Bashkia Përmet 

1 Këshilltar i Këshillit Bashkiak – Bashkia Bulqizë  

1 Këshilltar i Këshillit Bashkiak – Bashkia Malësi e Madhe 

 

 



 


